הוספה לפרק כב


תפילה מיט הייסע טרערן קען דורכברעכן אַלע טויערן


אַ מורא'דיגע


מעשה וואָס איז געווען ביים הייליגן רמב"ם זצ"ל [רבינו משה בן מיימון זצ"ל] וואָס האָט נישט משיג געווען קיין טראָפּ תורה, אָבער ווי נאָר ער האָט מתפּלל געווען מיט טרערן האָט ער אָנגעהויבן משיג צו זיין די תורה הקדושה. ווי ס'איז באַקאַנט זיין ביאָגראַפיע: זיין פאָטער, דער גרויסער גאון און מתמיד רבי מיימון ז"ל, האָט אין די יונגע יאָרן באַשלאָסן נישט חתונה צו האָבן, כדי דער עול פונעם שטוב, זאָל אים נישט שטערן, פון עוסק זיין אין די תורה הקדושה.


איין


מאָל אין חלום, האָט ער דערהערט אַ רוף פון הימל וואָס האָט אים געהייסן, ער זאָל גיין קיין שפּאַניע, אין דער שטאָט קאָרדאַבע, ווייל עס איז אים באַשערט צו ווערן אַן איידעם ביים דאָרטיקן קצב, און אַז ער וועט אַזוי טאָן, וועלן זיי האָבן אַ זון אַ גרויסער תלמיד-חכם וועלכער וועט באַלייכטן די וועלט מיט זיין תורה. אינדערפרי האָט רבי מיין באַשלאָסן, אַז דער חלום איז אַ חלום פּונקט ווי אַנדערע חלומות, און עס מיינט גאָרנישט.


אָבער


דער חלום האָט זיך איבערגעחזרט ווידער און ווידער, האָט רבי מיימון באַשלאָסן צו פאָרן קיין שפּאַניע, זיך פאַראינטערעסירן אין דעם קצב פון קאָרדאַבע. ווי ס'איז אָנגעקומען די ידיעה אין קאָרדאַבע, אַז דער גאון רבי מיימון קומט אָן, זענען אַלע אידישע איינוואוינער - בראש פון די פּרנסים - אַרויס אים מקבל פּנים זיין, מיט גרויס פּאַראַד. ער איז פאַרבעטן געוואָרן ביים חשוב'טן פּרנס אין שטוב, וואו מ'האָט אים געגעבן זיין פאַרדינטן כבוד. אינעם ערשטן שמועס מיט'ן פּרנס פרעגט זיך רבי מיימון נאָך אויף דעם קצב. "נאָך וואָס זאָל זיך דער רבי פאַראינטערעסירן אויפן קצב?" - רופט אויס דער פּרנס. "ער איז דאָך אַן עני ואביון".


רבי מיימון


האָט נישט באַקומען קיין עטנפער וועגן דעם קצב. ביינאַכט האָט זיך רבי מיימון גע'חלומ'ט, ער זאָל זיך נישט אומקוקן אויף די רייד פונעם פּרנס, נאָר ער זאָל נעמען די טאָכטער פונעם קצב, און דעמאָלס וועלן זיי האָבן אַ זון אַן אויסערגעוויינלעכן תלמיד-חכם. ווי נאָר רבי מיימון האָט זיך אויפגעכאַפּט פון שלאָף, האָט ער באַשלאָסן גאָרנישט ריידן, נאָר באַלד גיין זיך טרעפן מיטן קצב.


רבי מיימון


האָט געשיקט רופן קצב, און יענער איז טאַקע באַלד געקומען. רבי מיימון האָט אים דערציילט, אַז זיין גאַנצע רייזע אַהער, האָט געמאַכט כדי אים צו טרעפן, ווייל ער וויל ווערן ביי אים אַן איידעם. "פאַרוואָס זאָל מיך דער רבי מצער זיין, מיט אַזעלכע דיבורים", האָט דער קצב אויסגערופן אַביסל באַליידיגט, נישט גלויבנדיק אַז רבי מיימון וויל באמת ווערן זיין איידעם. "נישט נאָר וואָס איך בין נישט ראוי צו זיין דעם רבינ'ס שווער, נאָר איך בין אפילו נישט ראוי בלויז צו רעדן מיט אַזאַ גרויסן רבי'ן", האָט דער קצב געזאָגט. "איך וויל חלילה נישט מצער זיין קיין מענטש" - ענטפערט אים רבי מיימון, "נאָר דערפאַר וואָס מ'האָט מיר פיל מאָל געלאָזט וויסן אין חלום אַז אייער טאָכטער איז מיין באַשערטע, האָב איך באַשלאָסן, אייך פאָרצושלאָגן אָט דעם שידוך".


ערשט


ווען דער קצב האָט געזען אַז רבי מיימון מיינט דאָס ערנסט, האָט ער דערצו מסכים געווען. און נאָכדעם וואָס דער שידוך איז געשלאָסן געוואָרן, האָט מען באַלד אויך צוגעאיילט די חתונה, אָבער ווי נאָר ס'איז געבוירן געוואָרן ביי זיי דאָס ערשטע קינד, איז זיין פרוי נפטר געוואָרן. רבי מיימון האָט אַ נאָמען געגעבן דעם נאָר-וואָס געבוירן קינד "משה".


רבי מיימון


האָט דערנאָך גענומען אַ צווייטע פרוי, און ס'זענען ביי זיי געבוירן געוואָרן עטלעכע קינדער, אָבער מיטן עלטסטן קינד, משה, האָט זיך דע רפאָטער שטאַרק מצער געווען, ווייל ער האָט זיך אפילו אַביסל עברי נישט געקענט אויסלערנען.


ווען


אונזער משה איז אַלט געוואָרן אַכצן יאָר, און ער האָט אפילו נאָך נישט געקענט קיין עברי, האָט אים די גאַנצע משפּחה גאָר שטאַרק פיינט באַקומען, און זיי האָבן אים אפילו גע'רודפ'ט און געפּייניגט, ביז ער איז פאַר צער אַנטלאָפן פון דער היים, און איז אָנגעקומען אין אַ פרעמדע שטאָט וואו דער אבן מיגאַש ז"ל [רבי יוסף הלוי אבן מיגאַש, דער תלמיד און נאָכפאָלגער פונעם רי"ף] איז געווען דער רב, אָנקומענדיג אַ מידער און אויסגעמאַטערט פונעם וועג, האָט ער זיך אַוועקגעזעצט אין אַ ווינקל פון בית-המדרש, און איז אַנטשלאָפן געוואָרן, אויך ווען דער שמש האָט ביינאַכט פאַרשלאָסן דעם בית-המדרש האָט ער אים נישט באַמערקט, אַזוי איז ער אַליין געבליבן אין בית-המדרש.


אין מיטן


דער נאַכט, האָט ער זיך אויפגעוועקט פון שלאָף, און נאָר אַ דאַנק דעם "נר תמיד", וואָס האָט געברענט, האָט ער זיך דערמאַנט אַז ער איז אין אַ בית-המדרש. זיצנדיג אַ ליין אינעם בית-המדרש, האָט זיך אויסגעוויינט פאַר השם יתברך, אויף זיין ביטערער גורל, צו זיין אַן עם-הארץ, אַנדערש פון זיינע איבעריגע ברידער וועלכע זענען אַלע גרויסע תלמידי-חכמים.


וויינענדיג


איז ער ווידער איינגעשלאָפן. אינדערפרי ווען ער איז אויפגעשטאַנען, האָט ער געפילט, אַז ער האָט מער שכל ווי פריער, אַזוי אַז ווען ער זאָל יעצט האָבן ווער ס'זאָל מיט אים לערנען וועט ער געוויס קענען פאַרשטיין און אויפכאַפּן דאָס לערנען. ער איז צוגעגאַנגען צום שמש, און זיך פאָרגעשטעלט ווי אַ יתום, וועלכער קען גאָרנישט, און וואָלט גערן געוואָלט דאַווענען און לערנען תורה.


דער שמש


האָט אים צוגעפירט צום רב, דער אבן מיגאַש. דער רב האָט געדונגען פאַר אים אַ מלמד, וועלכער זאָל אים לערנען און צו זיין אייגענעם וואונדער, האָט ער שוין אינעם ערשטן זמן נישט בלויז געקענט גוט עברי, נאָר אויך גמרא האָט ער שוין גוט געקענט. אויפן צווייטן זמן האָט שוין דער מלמד נישט געהאַט וואָס צו לערנען מיט אים, אַזוי אַז דער אבן מיגאַש האָט זיך אַליין גענומען לערנען מיט דעם יתום.


צוזאַמען


מיט זיין שטייגן אין תורה, איז ער אויך געשטיגן אין אַנדערע חכמות, ווי חכמת הרפואה און אַנדערע חכמות, אויך פיל שפּראַכן האָט ער געקענט, ביז ער איז געוואָרן אַ גרויסער פּערזענלעכקייט. שפּעטער האָט ער חתונה געהאַט, און געהאַט עטלעכע קינדער, און ער איז אויך געוואָרן אַ גרויסער עושר. דעמאָלס האָט ער באַשלאָסן אַהיים צו פאָרן און זיך פאָרשטעלן פאַר דער משפּחה. ווי ער איז אָנגעקומען קיין קאָרדאָבע, האָט ער גלייך אָפּגערייזט צום ראש-הקהל - נישט דערציילט ווער ער איז - און אים געבעטן ער זאָל אים ערלויבן צו דערש'נען אינעם בית-המדרש. דער ראש-הקהל האָט אינגעשטימט און באַשטימט אַ צייט.


צו דער


באַשטימטער צייט, נאָך דעם ווי דער עולם האָט זיך פאַרזאַמלט אין בית-המדרש האָט ער געהאַלטן זיין וואונדערבאַרע דרשה, וועלכע האָט באַצויבערט אַלע תלמידי-חכמים פון שטאָט, אַריינגערעכנט זיין פאָטער און ברידער, וועלכע זענען אויך געווען דערביי, זיי האָבן אָבער נישט געוואוסט ווער דער בעל דרשן איז. ביים סוף פון דער דרשה האָט דער רמב"ם, פאַרטייטשט אַ פּסוק, וואָס דער אינהאַלט דערפון איז געווען אַז עס קען מעגלעך זיין איינער וועלכער האָט קיינמאָל נישט געקענט פאַרשטיין אַ פּסוק חומש אָדער עברי, און דאָך ווערט ער צום סוף אַ גרויסער תלמיד-חכם, כאָטש זיין זיידע איז געווען אַ פּשוט'ער קצב.


ווי נאָר


ער האָט פאַרענדיגט דאָס אויסטייטשן, האָט ער זיך פאָרגעשטעלט אַלס אייניקל פונעם "קצב", און דער זון פון רבי מיימון. ס'איז שווער זיך פאָרצושטעלן די שמחה וואָס איז דאָרט פאָרגעקומען, וואָס דער פאָטער און די ברידער האָבן זיך מיט אים דערפרייט. זיי האָבן אים אַהיימגערופן און צוגעגרייט פאַר אים אַ סעודה, נאָך דעם ווי זיי האָבן אים נישט געזען אַזאַ לאַנגע צייט, און ספּעציעל נאָך דעם ווי ער איז אַזוי גרויס געוואָרן אין תורה.


זייענדיג


אין שפּאַניע, איז ער באַקאַנט געוואָרן אַלס גרויסער דאָקטער, ביז ער איז אויך געוואָרן דער לייב דאָקטער פונעם מלך. ער איז דאָרט אין שפּאַניע, אַזוי פאַרטאָן געוען אין די רפואות, סיי ביים מלך און סיי דערפאַר וואָס מענטשן פלעגן באַלאַגערן זיין וואוינונג, ער זאָל זיי היילן, אַזוי אַז ס'איז אים פּשוט נישט אויסגעקומען קיין צייט צו עסן און טרינקען. נאָר ביינאַכט ווען ער איז פריי געוואָרן, האָט ער עפּעס געגעסן און דערנאָך עוסק געווען אין תורה און געשריבן זיינע ספרים.


אָבער ווי


דער סדר איז, ווען אַ איד ווערט גרויס, האָבן זיך געפונען מלשינים, וועלכע האָבן אים באַרעדט פאַרן מלך, ביז ער האָט געדאַרפט אַנטלויפן קיין מצרים, וואו ער איז אויפגענומען געוואָרן דורך די אידן מיטן גרעסטן כבוד, אָבער ווייל ער האָט נישט באַהערשט דעם מצרי'שן שפּראַך, איז ער אין די ערשטע צייטן נישט אויפגעכאַפּט געוואָרן דורכן דאָרטיגן מלך מיט זיינע שרים.


ערשט נאָך


עטליכע יאָר וואָס ער איז דאָרט געווען, און ער האָט שוין אויך צוביסלעך אויפגעכאַפּט און געקענט דעם לשון המדינה, איז ער גאָר חשוב געוואָרן ביים מצרישן מלך, וועלכער האָט אים מער דערהויבן פון אַלע אַנדערע שרים. אָבער ווי מער זיין חשיבות איז געוואַקסן ביים מלך, איז גלייכצייטיג אויך געוואַקסן די קנאה און שנאה פון די איבעריגע שרים אויף אים, אַזוי אַז זיי האָבן כסדר געטראַכט עצות ווי אַזוי ווי קענען אים אָפּרוימען פון וועג.


אַמאָל


זיצנדיג ביים מלך אין איינעם מיטן ריב"ם, האָבן די שרים זיך מפלפל געווען איבער פאַרשידענע חכמות הרפואות, און האָבן דעמאָלס געזאָגט פאַרן מלך, אַז אַ דאָקטער וועלכער קען נישט אייננעמען אַ סם המות און זיך אויסקורירן דערפון, איז נישט גענוג אַ גרויסער דאָקטער, ער זאָל זיין פּאַסיג צו באַדינען דעם מלך. גלייכצייטיג האָבן זיי זיך פאָרגעשטעלט אַלס אַזעלכע וועלכע קענען דאָס יאָ באַווייזן.


נישט


האָבנדיג קיין ברירה, האָט דער רמב"ם באַשטעטיגט, אַז אויך ער איז אומשטאַנד דאָס צו באַווייזן. און באַלד אויפן אָרט איז באַשטימט געוואָרן אַ צייט ווען די איבעריגע דאָקטוירים זאָלן געבן פאַרן רמב"ם זייערס אַ געמאַכטער סם, און נאָך דעם ווי דער רמב"ם וועט זיך דערפון אויסהיילן, וועט ער פאַר זיי געבן זיינס אַ סם, פון וועלכן זיי זאָלן זיך דערנאָך אויסהיילן.


נאָך דעם


ווי דער רמב"ם האָט איבער געגעבן די ביטערע בשורה פאַר זיינע תלמידים און די משפּחה, האָט ער זיך באַלד גענומען צוזאַמענשטעלן פאַרשידענע רפואות, און פּונקטלעך אויפגעצייכנט פאַר די תלמידים, ווי אַזוי זיי זאָלן זיך נוהג זיין דערמיט, נאָך דעם ווי ער וועט אייננעמען דעם סם. צום באַשטימטן טאָג האָבן די תלמידים גוזר תענית געווען, און מתפּלל געווען צו השם יתברך, ער זאָל רחמנות האָבן אויף זיי און אויף זייער רבי'ן, אַז די רפואות זאָלן זיין ווירקזאַם, אַזוי אַז ס'זאָל דערופן אַרויסקומען אַ געוואַלדיגער קידוש השם.


נאָך דעם


איז דער רמב"ם - באַגלייט פון די חשובע תלמידים - געגאַנגען צום מלך, וואו ער האָט - אין געגנוואַרט פון די איבעריגע דאָקטוירים - איינגענומען דעם סם המות, און באַלד האָבן אים די תלמידים אַהיים געטראָגן, און אויסגעפאָלגט אַלע פאָרשריפטן פונעם רמב"ם. אויף דעם דריטן טאָג איז דער רמב"ם געקומען - צום וואונדער פון די איבעריגע דאָקטוירים - פאַרן מלך אויסגעהיילטערהייט. נו, - האָט זיך דער מלך געוואָנדן צו די איבעריגע דאָקטוירים וועלכע האָבן אייגענטלעך פאָרגעשלאָגן דעם פּלאַן פון אויספּרובירן די דאָקטוירים מיט סם, יעצט דאַרפט איר אייננעמען דעם סם המות, וועלכן דער אידישער דאָקטער האָט געבראַכט. ווי נאָר זיי האָבן דאָס איינגעשלונגען זענען זיי איינער נאָכן אַנדערן געפאַלן טויטע.


נאָך די


געשיכטע, איז זיין גרויסקייט איז נאָך מער באַוואוסט געוואָרן, דערמיט וואָס בלויז ער - פון צווישן אַזוי פיל דאָקטוירים - האט געקענט איבערלעבן דאָס אייננעמען סם המות, איז ער נאָך פיל מער חשוב געוואָרן ביים מלך און זיינע שרים. און אָט דאָס איז דער ריכטיגער איבערטייטש פון "ונותנת לו מלכות וממשלה", ווי נאָר ער האָט אָנגעהויבן צו פאַרשטיין די הייליגע תורה, האָט ער גלייכצייטיג באַקומען "מלכות וממשלה", און ווי מער ער איז געשטיגן אין דער תורה, איז ער אין דער זעלבער צייט אויך געשיגן אין "מלכות וממשלה".

